Мин бәхетле шуның менән…

Тик һеҙ генә булғанғалыр,
Бәхетле бала сағым.

Талғын ғына әйләндерәм,
Бәхеттең ҡуласаһын.

(“Бәхет ҡуласаһы” Г. Йыһангирова)
Эйе, был һүҙҙәр бик ҙур мәғәнәгә эйә. Минең барлыҡ тормошом, булмышым әйләнеп торған ҡуласа. Әлбиттә был ябай ҡуласа түгел, ә бәхет ҡуласаһы.
Мин яҙмышыма сикһеҙ рәхмәтлемен.  Мин - тәрбиәсе, был бит ҙур бәхет. Ысын тәрбиәсе генә балаларға үҙ күңелен, йөрәген, һөйөүен бүләк итә ала. Тылсым аша һәр баланың күңеленә изгелек орлоҡтары сәсергә тырышам.  

Балалар менән эшләп,  мин үҙемә илһам, дәрт алам. Кескәй генә баланы шәхес итеп тәрбиәләп, белем биреү баҫҡысының тәү этабын үткәреп, мәктәпкә ебәрәм икән, минең өсөн шул бәхет. 

Баланың эскерһеҙлеге, 

Хатта әҙерәк шуҡлығы

Уйын, көлкө яратыуы,

Әҙерәк  сәйер булыуы...

Мине һәр саҡ һоҡландыра

Һәр баланың уңышы

Балалыҡта  йәшәүем 

Минең, бәхет булмышым.

 Хәҙерге заман балаларына айырыуса шәхси  ҡарашта булыу мөһим. Заман менән бергә атламаһаң кескәйҙәрҙең аң – зиһененә, күңеленә инеүе бик ауыр   ……  Һәр ваҡыт балаларҙың яҡын дуҫы булырға тырышам,  уларҙың һәр береһенең күҙ ҡарашын, холоҡтарын аңлайым,  уларҙа тирә - йүнгә, үҙҙәренә, башҡаларға ҡарата ыңғай ҡараш тәрбиәләйем. Бөгөнгө көндә стандарт талаптары ла шуны мәжбүр итә. Һәр балаға объектив, тыныс, сабыр, яратып ҡарайым, сөнки һәр характер артында үҫтерергә кәрәкле шәхес йәшеренгәнен яҡшы беләм. 

Һәр бала индивидуаль: талантлы рәссам, арымаҫ – талмаҫ тәжрибәсе, иҫ киткес актер, шаян музыкант. Мин уларҙа был һәләттәрҙе күрергә, асырға тырышам.

Үҙем ижад иткән “Минең яҡын дуҫтарым”, “Гөлсәсәк” шиғыр йыйынтыҡтарында, йырҙарымда ла балалар тормошо асыҡ сағыла. Балалар менән эшләгәндә миңә илһам килә икән, был бит  үҙе  ҙур бәхет.

Бәхетемә  күрә һөйләшәмен

Тик саф башҡорт телендә

Балаларҙы өйрәтәмен

Туған телде  һөйөргә.

         Бәхет ҡуласаһы талғын ғына әйләнә тора, тормош дауам итә. Был минең тормошом, һөнәрем, асылым.

Бәхеткә ҡаршы беҙҙең балалар баҡсаһында иҫ киткес педагогтар эшләй: белгестәр, тәрбиәселәр, өлкән тәрбиәсе – минең яҡын дуҫтарым, кәңәшселәрем.

      Кескәй бала өсөн ата-әсәһе  ҙур авторитет. Ата-әсәләр менән ҡулға ҡул тотоношоп, тәгәрмәс кеүек әйләнеп, берҙәм эшләү  ҙур һөҙөмтә бирә.
        Ваҡыт ҡуласаһы әйләнә тора, бөгөнгө көндә лә мин эҙләнеү юлында. Ата-әсәләр, балалар, коллегаларым менән аралашыу өсөн яңы юлдар, яңы технологиялар өйрәнәм. 

